JAMHURI YA MUUNGANO WA TANZANIA

WIZARA YA KILIMO

HOTUBA YA MGENI RASMI, NDUGU DKT. STEPHEN NINDI, NAIBU KATIBU MKUU, WIZARA YA KILIMO KWENYE KILELE CHA MAADHIMISHO YA  SIKU YA AFYA YA MIMEA DUNIANI TAREHE  12 MEI, 2025, MKOANI ARUSHA 
Mwakilishi wa Mkuu wa Mkoa wa Arusha, Mkuu wa Wilaya ya Arusha, Mh. Joseph Mkude,

Mwenyekiti wa Bodi ya Wakurugenzi ya TPHPA,
Wajumbe wa Bodi ya Wakurugenzi ya TPHPA,
    Muwakilishi wa Shirika la Chakula na Kilimo Duniani (FAO)

    Wajumbe wa Menejimenti ya TPHPA,

    Kamati ya Ulinzi na usalama Mkoa wa Arusha

Viongozi wa chama na Serikali

Ndugu Wanahabari,

   Wageni waalikwa

  Mabibi na Mabwana
Ndugu wananchi,
Leo tumekusanyika hapa kuadhimisha Siku ya Kimataifa ya Afya ya Mimea; siku iliyotengwa mahususi kwa ajili ya kutambua mchango wa Afya ya Mimea katika kuimarisha usalama wa Chakula, Afya ya Binadamu, Wanyama na Ustawi wa Mazingira. 
Ndugu wananchi,
Katika maadhimisho ya mwaka huu, yenye Kaulimbiu "Umuhimu wa Afya ya Mimea katika Afya Moja", inalenga kutambua kwamba afya ya mimea ni sehemu inayokamilisha ustawi mzima wa maisha ya mwanadamu kupitia usalama wa chakula na ustawi wa mifugo na mazingira kwa ujumla.
Ndugu wananchi,

Mimea ni msingi wa maisha duniani kwa kuwa chanzo cha chakula, madawa, malighafi za viwanda na huduma za mazingira, kama vile hewa safi. Hata hivyo, shughuli mbalimbali za maendeleo ya mwanadamu zisizozingatia uwiano wa kimazingira kwa kiasi kikubwa zimesababisha Afya ya Mimea kukabiliwa na mabadiliko ya tabianchi, jambo linalopelekea tishio la usalama wa chakula na upungufu wa malighafi za viwanda. Tishio hili linatokana na kuibuka kwa aina mpya za visumbufu, kusambaa katika maeneo mapya na kubadili tabia ikiwamo kujenga usugu dhidi ya njia mbalimbali za udhibiti.
Ndugu wananchi,

Kwa mujibu wa takwimu za Umoja wa Mataifa, idadi ya watu duniani  mpaka mwaka 2024 ni bilioni 7.6. Idadi hii inatarajiwa kufika watu bilioni 8.6 mnamo mwaka 2030 na watu bilioni 9.8 mwaka 2050. 

Ndugu wananchi, 
Kwa kuzingatia muelekeo wa takwimu hizo na tukizingatia malengo ya Serikali ya Awamu ya Sita kuifanya Tanzania kuwa kitovu cha uzalishaji chakula katika bara la Afrika, hatuna budi kutambua kwamba athari za mabadiliko ya tabianchi na ongezeko la muingiliano wa biashara za mimea na mazao yake katika Soko la Kimataifa vimehatarisha sana Afya ya Mimea na mazao yake kuliko hapo awali. Mathalan, kutokana na maendeleo makubwa katika sekta ya uchukuzi, inachukua muda mfupi kusafirisha mimea au mazao kutoka bara moja kwenda bara lingine, na katika mazingira ambayo mimea/mazao yaliyoshambuliwa magonjwa bado yanaweza kupenya. 
Ndugu wananchi,

Moja ya vipengele muhimu vya kuhakikisha tunalinda Afya ya Mimea nchini ni kukuza ufanyaji wa biashara salama ya mimea na mazao nje ya nchi. Biashara za Kimataifa zinaweza kuchangia  uingiaji na ueneaji wa  visumbufu vya mimea na mazao, na kupelekea  tishio katika tasnia ya  Afya ya Mimea na uzalishaji wa mazao ya kilimo nchini. 
Ndugu wananchi,

Ili tuweze kupunguza athari za visumbufu hivyo; ni wajibu wetu sisi sote kutekeleza hatua thabiti za Usimamizi wa Usafi wa mimea kwa  kufuata Miongozo ya Kimataifa, Sheria na Kanuni za nchi zinazosimamia masuala ya Afya ya Mimea.

Ndugu wananchi,

Kwa kuzingatia kaulimbiu ya mwaka huu, Wizara ya Kilimo itaendelea kuimarisha utendaji kazi wa TPHPA ili kuendelea kutoa huduma bora za usimamizi wa afya ya mimea ili kuleta tija, kuzalisha ajira, kuimarisha usalama wa chakula na masoko, ili kukuza sekta ya kilimo kama ilivyoainishwa kwenye agenda 10/30. Kwa kufanya hivyo kutaongeza ushiriki wa TPHPA katika kusimamia afya ya mimea, wanyama, binadamu na mazingira.

Ndugu wananchi,

Hata hivyo, kukabiliana na changamoto zilizopo katika tasnia ya  Afya ya Mimea, tunahitaji uwepo wa  ushirikiano na hatua za pamoja za Kimataifa. Hakuna nchi, shirika au sekta binafsi moja, ambalo limeweza au linaweza kukabiliana na changamoto hizi peke yake.
Ndugu wananchi: katika kuadhimisha siku hii adhimu  ya Kimataifa ya Afya ya Mimea,  tuazimie kwa pamoja kujitolea tena kulinda Afya ya Mimea, kukuza biashara salama, na kutumia nguvu ya teknolojia ya kidijiti ili kujenga mustakabali thabiti na endelevu wa Afya ya Mimea. 
Ndugu wananchi: ninachukua fursa hii kuwapongeza wote mlioshiriki katika maadhimisho haya kuanzia siku ya kwanza hadi leo tunapofikia kilele. Kipekee nashukuru Uongozi wa Mkoa na Wilaya ya Arusha mjini kwa kukubali kupokea maadhimisho haya kufanyika hapa; wadau wote wa Afya ya Mimea na Vyombo vya habari kwa kujumuika nasi katika kilele hiki cha maadhimisho.
Ndugu wananchi: 
Sasa napenda kuchukua fursa hii kutangaza kuwa Maadhimisho haya ya Siku ya Kimataifa ya Afya ya Mimea yamefungwa rasmi. 
Ninawashukuru kwa kunisikiliza!
Asanteni Sana
4

